Aitor Etxarri Pellejero jaunak galdera egin du Nafarroako Gobernuak proposatu dituen eskualde-eragineko jarduketei buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2010eko irailaren 10eko 88. Nafarroako Parlamentuko Aldizkari Ofizialean.

Iruñean, 2010eko urriaren 4an

Lehendakaria: Elena Torres Miranda

Berrikuntza, Enpresa eta Enplegu
kontseilariaren erantzuna

Nafarroa Bai parlamentu-taldeko foru-parlamentari Aitor Etxarri Pellejero jaunak informazioa eskatu du Nafarroako Gobernuak proposatu dituen eskualde-eragineko jarduketei buruz (PES-604/10). Hona hemen Berrikuntza, Enpresa eta Enplegu kontseilariaren erantzuna:

Banda zabalaren egungo egoera:

Foru Gobernuak Telekomunikazioetako Azpiegituren I Plan Zuzendaria egin eta , 2004-2008 urteetan jarri zuen abian. Horren hasierako helburua zen banda zabalerako sarbidea bermatzea gabeziak zeuden tokieta04n, non Internetera sartzeko inongo zerbitzuren estaldurarik ez dagoen (ez ADSL bidez, ez kable bidez), irrati bidezko sarbideko sare publiko bat zabalduz.

Telekomunikazioetako Plan Zuzendariarekin, epe laburrean, Wimax sare bat zabaldu zen, Iberbandak ustiatua eta Nafarroako Gobernuaren jabetzapekoa. Sare horren xedea da zerbitzu hori ematea operatzaileek, errentagarritasun eskasa dela medio, banda zabaleko konektibotasuna eskaintzen ez duten landa eremuei.

Sarea 2005etik dabil lanean, eta % 100 bete dira baldintza-orrien helburuak (udaletako hiriburuak eta 100 biztanle baino gehiagoko populazio-guneak). Horrela, gaur egun, udal guztiek (gutxienez ere haien hiriburuek) Interneterako banda zabaleko sarbidea dute (dela ADSL bidez, dela kable bidez, dela WIMAX teknologiaren bidez), eta 183 populazio-gune eta 4.575 pertsona geratzen dira estaldurarik gabe (Nafarroako populazioaren % 0,77). Herri horietan, gobernuak diru-laguntzak ematen ditu zerbitzua satelite bidez eskuratu ahal izateko.

2005etik, hobekuntza batzuk egin dira sartzeko abiadura areagotzeko (1 Mbps), bai eta haren erredundantzia eta eskuragarritasuna areagotzeko ere. Gaur egun, 4.219 dira Wimax sareko bezeroak. 

“Nafarroa 2012 Planak” planaren garapena berreskuratu eta proiektua berriz zehaztu zuen. 2009an, Berrikuntza, Enpresa eta Enplegu Departamentuak, Foru Komunitateko ehundura industrial, ikertzaile eta teknologikoari konektibotasuna emateko eta Foru Gobernuko telekomunikazioetako sare korporatibo publikoa zabaltzeko, Telekomunikazioetako Azpiegituren Plana egin zuen, zeina gauzatzen baita Telekomunikazioetako Zerbitzu Anitzetarako Garraio Sare bat zabalduz (gobernuaren 2010eko martxoaren 8ko Erabakiaren bidez onetsi zen). 

Sare hori hedatzeak eskatzen du euskarri-azpiegitura batzuk egitea, eta azpiegitura horiek egiteak, gastu publiko handiaz gainera, eskatzen du gisa desberdinetako inpaktuak eragitea. Hori dela eta, teknikoki bideragarria den kasu guztietan, planteatutako bidea da lehendik dauden azpiegiturez baliatzea, bereziki Nafarroako errepideetako tarte batzuetan dauden kanalizazioez. 

Baldintza horietatik abiatuta, planak proposatzen du sarea tarte desberdinetan zabaltzea, lehentasuna emanez, betiere, haien hedapenari, interes estrategikoen arabera eta aurrekontuetan dirua egotearen arabera. Honako proiektuak biltzen ditu:

• I. proiektua: Iruña hirian kokaturiko xede-zentro batzuetako konexioa eta Iruña inguruko industrialdeetako konexioa, Herri Lan Departamentuaren kanalizazioak erabiliz.

• II. proiektua: Iruña-Tutera konexioa eta hurbileko xede-zentroen konektibotasuna, AP15 autobidearen trazadurari jarraituz.

• III. proiektua: Iruña-Viana konexioa eta hurbileko zentroen konektibotasuna, AP12 autobidearen trazadurari jarraituz.

• IV. proiektua: Iruña-Altsasu konexioa (A15 eta A10 autobideez baliatuta); Iruña-Rocaforte konexioa (A21 autobidetik); azpiegitura berriaren hedapena eskatzen duten eta esparru atlantiko-pirenaikoan dauden xede-zentroen konexioa.

Halaber, aurreikusita dago Nafarroako Gobernuko irrati-loturen sareko telekomunikazioko lau zentro Foru Gobernuko sare korporatiboarekin lotzea zuntz optikoaren bitartez, bai eta sareko tarteak zabaltzea ere haren funtzionamenduari segurtasun handiagoa emateko.

2010. eta 2011. urteetan, obra egiteko eta zuzentzeko lanak egin ziren, hurrengo zentro teknologikoei eta industrialdeei konektibotasuna emateko, planeko berehalako helburuekin bat:

	2010. URTEA

	I. proiektua

	I. zatia:
	Aratzuri-Orkoien industrialdea, Comarca industrialdea, Ipertegi industrialdea

	
	

	II. zatia
	GAVRN (Gestión ambiental viveros y repoblaciones)

	III. zatia
	Berrikuntzaren Hiria, CENER (Energia Berriztagarrien Zentro Nazionala)

	IV. zatia
	IDAB (Agrobioteknologia Institutua)

	V. zatia
	AIN (Asociación de Industria Navarra)

	VI. zatia
	ICT (Instituto científico tecnológico), CIMA (Centro de investigación médica aplicada)

	
	

	VII. zatia
	Zizur eta AP 15 autobideko kanalizazioaren elkargunea

	VIII. zatia
	Cordovilla eta AP 15 autobideko kanalizazioaren elkargunea

	II. proiektua

	I. zatia
	Noain-Ezkirozko industrialdea

	II. zatia
	Comarca II industrialdea

	III. zatia
	Getzeko Ordokia, Mocholi industrialdea (CETENA eta CEMITEC)

	
	

	2011. URTEA

	II. proiektua

	IV. zatia
	La Nava industrialdea, Erriberriko La Nava industrialdea

	IX. zatia
	Montes de Cierzo industrialdea

	X. zatia
	La Serna industrialdea (Nekazaritza-elikagaien Hiria), Las Labradas industrialdea

	III. proiektua

	I. zatia
	Aloa industrialdea

	II. zatia
	San Miguel industrialdea

	III. zatia
	IDIMA (Invest. Desarrollo Innovación Medioambiente Fundazioa)

	IV. zatia
	Estellerriko industrialdea, Urederra 

	Sarearen Epe Laburreko Konexioaren proiektua

	I. zatia
	Elomendiko konexioa


LTDaren egungo egoera

2009ko abenduaren 10a baino lehen, hori izan baitzen foru erkidegoan itzalketa analogikoa egiteko ezarri zen data, behar ziren ekipoen hedapena amaitua zen, telebista analogikoan zegoen estaldura bera sustatzeko. Nafarroa izan zen LTDaren ezarpen-prozesua osatu zuen lehenengo autonomia erkidegoa. 2011n zehar, telekomunikazio zentroetako ekipo analogikoen desmuntatzea eta erretiratzea eginen da.

Instalazio Zientifiko Tekniko Bereziaren (ICTS) helburua 

Instalazio Zientifiko Tekniko Bereziaren helburu orokorra da prozesuen garapenerako unitate bat edukitzea 2. belaunaldiko erregaiak pilotu gisako eskala batean sortzeko. Prozesuen garapenerako unitateak jatorri desberdinetako biomasa lignozelulosikoa erabiliko du lehengai gisa (labore energetikoak, nekazaritzaren eta basozaintzaren hondarrak, nekazaritzako industriaren hondarrak), era erabiliko da prozesuen garapenerako unitatea osatuko duten prozesu guztietako etapak banan-banan analizatu eta aztertzeko.

Zentroa I+G proiektuen pilotu mailako entseguetarako eta erakusketetarako plataforma bat da, zeinak aukera emanen baitu hurrengo jarduera zientifiko eta teknologikoak aurrera eramateko:

• Oinarrizko ikerketa aplikatua, 2. belaunaldiko bioerregaien produkziorako teknologien eta prozesuen garapenari eta erakusketari orientatua. 

• Konbertsio prozesuen etapa desberdinen analisia eta garapena.

• Biobirfindegiaren kontzeptua garatzeko prozesuak integratzea.

• Garapen unitatea osatzen duten etapa desberdinen eta haiek merkatu-mailan mailakatzeko prozesu orokorren bideragarritasun tekno-ekonomikoari buruzko azterlanak.

Garatutako I+G lerroetan aurrera eramandako jarduerek eta haietan lortutako emaitzek honetarako bidea emanen dute:

• Patente eta argitalpen zientifiko eta teknikoak garatzea.

• Enpresei teknologia transferitzea.

Helburu orokorra aurrera eramateko, ezinbestekoa izanen da bestelako ikerketa zentroekin, unibertsitateekin eta sektore industrialarekin lankidetzak eta sinergiak ezartzea, intereseko arlo zientifiko-teknikoen definizioa orientatzeko eta definizio horretan parte hartzeko, bai instalazio zientifiko tekniko berezietan ordezkaturiko prozesuetan, bai instalazio zientifiko tekniko berezietako I+G jarduerekin lotuta beste batzuetan ere.

Proiektua gauzatzea

Proiektua bi fasetan egituratu da, eta gaur egun haietako lehengoa gauzatzen ari da. Urbanizazioa, bulegoak eta aurre-tratamenduko modulua udazkenean amaitu eta hartuko dira. Lehenengo fasearen abian jartzea 2012an eginen da.

Iruñean, 2010eko irailaren 17an

Berrikuntza, Enpresa eta Enplegu kontseilaria: José María Roig Aldasoro

Osasun kontseilariaren erantzuna

Nafarroa Bai parlamentu-taldeari atxikitako foru parlamentari Aitor Etxarri Pellejero jaunak galdera egin du Nafarroako Gobernuak proposatu dituen eskualde-eragineko jarduketei buruz (PES-604/10). Hona hemen Osasun kontseilariaren erantzuna:

Ikerketa Biomedikoko Zentroaren egungo egoera:

Obra Osasunbidea-Nafarroako Osasun Zerbitzuko zuzendari kudeatzailearen  ekainaren 15eko 116/2009 Ebazpenaren bidez adjudikatu zitzaion OHL-Construcciones La Guareña SA enpresen aldi baterako batasunari.

Obra zuzendaritza Osasunbidea-Nafarroako Osasun Zerbitzuko zuzendari kudeatzailearen  uztailaren 24ko 1384/2009 Ebazpenaren bidez adjudikatu zitzaion Vaillo&Irigaray Arquitectos, SA enpresari, 398.475 euroan.

Obrak 2009ko irailaren 2an hasi ziren, eta kalkulatu zen 26 hilabetean amaituko zirela, normaltasunez garatuz gero.

Bereizmen Handiko Laguntza-zentroaren egungo egoera:

Osasunbidea-Nafarroako Osasun Zerbitzuko zuzendari kudeatzailearen otsailaren 8ko 234/2010 Ebazpenaren bitartez, aurreproiektuaren erredakzioa Estudio de Estrategias Arquitectónicas, SAS SLri adjudikatu zitzaion, 95.800 euroan. Aurreproiektu hori maiatzean entregatu zen.

Nafarroako Gobernuak, 2010eko maiatzaren 31n eginiko bilkuran, baimena eman zion Osasunbidea-Nafarroako Osasun Zerbitzuari proiektuaren erredakzioa kontrata zezan, gehienez ere 1.200.000 euroan, 2011ko eta 2012ko ekitaldien kargura.

Osasunbidea-Nafarroako Osasun Zerbitzuko zuzendari nagusiak, abuztuaren 24ko 1686/2010 Ebazpenaren bitartez, baimena eman zuen gastua egiteko, eta adjudikazio prozesuari hasiera eman zion. Lizitazio-iragarkia abuztuaren 30ean eman zen argitara Kontratazioen Atarian.

Gaur den egunean, lizitazio fasean dago. Eskaintzak aurkezteko epea, berriz, 2010eko urriaren 29an amaituko da.

Irudi Medikoaren Zentro Nazionaleko azpiegitura zientifiko-teknikoaren egungo egoera:

Nafarroako Gobernuak, 2009ko abenduaren 21ean eginiko bilkuran, baimena eman zion Osasun kontseilariari Zientzia eta Berrikuntza Ministerioarekin lankidetza-hitzarmen bat egiteko, Irudi Medikoaren ezarpena Nafarroan abian jartzeko, 300.000 euroko gastuarekin, 2010eko aurrekontuaren kargura.

Hitzarmena 2009ko abenduaren 30ean izenpetu zen, eta 18 hilabeteko iraupena zuen.

Gaur den egunean, aipatutako hitzarmena betetzeko behar diren kudeaketak egiten ari dira. Helbururik garrantzitsuena da zentroa egiteko proiektua idaztea.

Hori jakinarazten dut Nafarroako Parlamentuko Erregelamenduan xedatutakoa betez. 

Iruñean, 2010eko irailaren 22an 

Osasun kontseilaria: María Kutz Peironcely

Landa Garapeneko eta Ingurumeneko
kontseilariaren erantzuna

Nafarroa Bai parlamentu-taldeko foru parlamentari Aitor Etxarri Pellejero jaunak galdera egin du Nafarroako Gobernuak proposatu dituen eskualde-eragineko jarduketei buruz (PES-604/10).  Hona Landa Garapeneko eta Ingurumeneko kontseilariaren erantzuna.

Nafarroako Ubidearen eremu ureztagarriko lanak, lehenengo fasekoak, aurreikusitako epeetan egiten ari dira, halako moduz non 2011n fase hori osoa amaiturik edukiko dugun, 22.329 Ha-ko azalera ureztagarriarekin. Une hauetan jada 16.615 Ha ustiatzen ari dira.

Tuterako Nekazaritza-elikagaien Hiriari dagokionez, 2010ean, kogenerazioko zentrala eta bulego zentroa jarri ziren abian. Honezkero 17 enpresa dira Nekazaritza-elikagaien Hirian ezartzea erabaki dutenak.

Hori jakinarazten dut Parlamentuko Erregelamenduaren 192. artikuluan xedatutakoa betez.

Iruñean, 2011ko irailaren 28an

Landa Garapeneko eta Ingurumeneko kontseilaria: Begoña Sanzberro Iturriria

Herri Lan, Garraio eta Komunikazio
kontseilariaren erantzuna

Nafarroa Bai parlamentari-taldeari atxikitako foru-parlamentari Aitor Etxarri Pellejero jaunak galdera egin du Nafarroako Gobernuak proposatu dituen eskualde-eragineko jarduketei buruz. Hona hemen Herri Lan, Garraio eta Komunikazio kontseilariaren erantzuna, departamentu horri dagokionez:

1. ABIADURA HANDIKO GELTOKI BERRIAREN UDALEZ GAINDIKO PLAN SEKTORIALAREN EGOERA

Gobernuaren 2010eko urtarrilaren 18ko Erabakiaz –2010eko otsailaren 26ko 26. NAOn argitaratu zen– behin betiko onespena eman zitzaion “Abiadura handiko trenaren geltoki berriko esparrua eta Iruñeko tren geltoki zaharreko esparrua garatzeko udalez gaindiko plan sektorialari”.

Gaur egun, birzatitze eta urbanizatze proiektua idazten ari da, eta “Abiadura Handia-Iruñerria” Partzuergoa da haren onespena kudeatuko duen hirigintza agintaritza.

2. EREMU LOGISTIKOEN EGOERA

A. IRUÑEKO GARRAIOAREN HIRIA

Iruñeko Garraioaren Hiriaren hirugarren fasea jada urbanizaturik dago eta haren % 60 salduta dago. Halaber, plangintzan jasotakoaren arabera, 2009an, aparkalekuari buruzko inbertsioak amaitu ziren eta 2010ean hura egokitzeari ekin zaio. 

Laugarren faseari dagokionez, urbanizazio- eta obra-sistemak aurreikusitakoaren arabera gauzatu dira. Eta 2010eko apirilaren 14an, Adifen eta Herri Lan, Garraio eta Komunikaziok Departamentuari atxikitako bi sozietateen –ANL eta CTP– arteko lankidetza hitzarmena sinatu zen, “Iruñerriko Nodo Intermodala Integratzeko Proiektuaren” bideragarritasun azterlana egiteko.

B. TUTERAKO EREMU LOGISTIKOA

Aurreikusitakoaren arabera, 2009an, Tuterako Inguruneko Eremu Logistikoaren Bideragarritasun Azterlana egin zen. Kontseilariak 2009ko azaroaren 9an, haren ondorioak eman zituen ezagutzera, Tuteran. 

Halaber, 2009an zehar, “Tuterako Logistika Eremuaren Negozio Eredua” landu zen, horrelako azpiegitura baten kudeaketa efizienteagoa bideratuko duen antolamendu-motarako eta negozio-eredurako proposamen gaurkotuagoa egin ahal izateko.

Antolamendu horretarako proposamena –Nasuinsak idatzi eta ANLk gainbegiratu du, eta hiru faseko garapena aurreikusten du eta aukera ere uzten du haien bigarren eta hirugarren garapen industrialak egiteko– 2010eko ekainean amaitu da, eta une hauetan bi entitateen administrazio kontseiluak aztertzen ari dira.

C. BESTE EREMU LOGISTIKO BATZUK

2009ko ekainean, Lurraldearen Antolamenduko Batzordeari Nafarroako eremu logistikoen eta intermodalitatearen lurralde-eredua aurkeztu zitzaion, Nafarroako Gobernuak urte hartako uztailaren 2an onetsia.

2009ko irailean, bi bideragarritasun azterlan atera ziren lehiaketara: bata Nafarroako iparraldeko eremu logistikoetarako –Altsasu, Irurtzun eta Bera inguruetan– eta bestea Nafarroa erdialdeko eremu logistikoetarako –Lizarra, Tafalla eta Zangoza-Irunberri inguruetan–. 

2009aren amaieran, Nafarroako iparraldeko eta erdialdeko eremu logistikoei buruzko bideragarritasun azterlanak aurkeztu ziren. 

2010ean zehar eremuen bideragarritasun azterlanak aztertu eta egokitu dira.

3. AIREPORTU HIRIA

Proiektu hori 2012 Planaren barruan sartu ondoren, 2008an zehar Herri Lan, Garraio eta Komunikazio Departamentuak bilera batzuk egin zituen Noaingo eta Galarko udalekin, jarduketei hasiera emateko beharrezkoa zen protokolo baten izenpetzea adostu ahal izateko.

Noainek hasiera batean erakutsi zuen aurkako jarrerak ezinezko egin zuen, lehenengo unean, akordioa. Alabaina, 2008ko amaiera aldean, hura izenpetzeko adostasuna lortu zen. Orduan, Galar, zeina hasieran proiektuaren alde baitzegoen, haren aurka jarri zen. 

Jarduketa oso zail gertatuko zen bi udal horiek ados egon ezean. 

Abagune horretan, Garraio Zuzendaritza Nagusiak bilera bat egin zuen Lurraldearen Antolamendu eta Etxebizitza Departamentuarekin, jarduteko aukerak aztertze aldera, eta planteatu zen aukera bat bazegoela Garraio Departamentuak hura lankidetza-sistemaren bitartez egin zezan; izan ere, sistema horrekin, obrak Administrazioak eginen zituen, eta jabeei kostuak ordaindu ahal izateko kuotak kobratuko zizkien. 

Krisi ekonomikoko eszenario batean murgilduta, ondorioztatzen da jabeei kuotak ordainaraztea arazo handia izanen litzatekeela, merkatuaren egoera dela eta. 

Departamentuak erabaki du ez dela gomendagarria jarduketa horrekin jarraitzea, eta haren exekuzioa eteteko hautua egin da, harik eta merkatuak bidea ematen duen arte proiektua nolabaiteko bideragarritasunarekin gauzatu ahal izateko. 

Hori jakinarazten dizut, Nafarroako Parlamentuko Erregelamenduaren Testu Bateratuko 192.1 artikuluan xedatutakoa betez.

Iruñean, 2010eko irailaren 22an

Herri Lan, Garraio eta Komunikazioko kontseilaria: Laura Alba Cuadrado

Lurraldearen Antolamendu eta Etxebizitza
kontseilariaren erantzuna

Nafarroa Bai parlamentu-taldeko foru parlamentari Aitor Etxarri Pellejero jaunak galdera egin du Pirinioen Garapenerako Plan Estrategikoko proiektu enblematikoen egungo egoerari buruz. Hona horri buruzko informazioa.

Gaur egun, eginiko daude Pirinioen Garapenerako Plan Estrategikoko 10 proiektu enblematikoen bideragarritasun-azterlan guztiak.  10 proiektu horietatik, jada abian dira Larra-Belagoako Eski Nordikoko Zentroa, Hirigintza Aholkularitzarako Bulegoak, Burgiko industrialdea eta Itoizko urtegiko jolas-erabileretarako jarduerak, eta Agoizko balio anitzeko zentroa inauguratuta dago.

Gainerako proiektuetatik, zenbait bultzatzen dira: Aezkoa Ibarreko Batzarrak sustaturiko Iratiko oihaneko Interpretazio Integralerako Zentroa eta Aezkoako, Zaraitzuko eta Erronkariko ibarretako batzarrak Nafarroako Gobernuaren laguntzarekin bultzatzen ari diren egurraren eta basoaren aprobetxamendurako zentroak (biomasa aprobetxatzeko proiektuak). Gerontologia-zerbitzuetarako enpresari eta zerbitzu turistikoetarako enpresari dagokienez, haiek abian jartzeko promotoreen bila ari da.

Azkenik, honako proiektuak ere badaude:

Urrobiko industrialdea zabaltzea (Nasuinsa sozietate publikoa-Nasursa sozietate publikoa): udalez gaindiko plan sektoriala aurkeztua dago, industrialde horrek Erro-Aezkoa balio anitzeko zentroa har dezan, eta zentro hori egiteko lurzorua erosteko prozesuan gaude.

Jarduteko balio anitzeko zentroen sorrera (Nasursa sozietate publikoa): Erro-Aezkoako, Zaraitzuko eta Erronkariko balio anitzeko zentroetarako proiektuen erredakzioa kontratatu da; zentro horiek Izizko (Zaraitzu) eta Burgiko (Erronkari) industrialdeetan egiteko lursailak erosi dira, eta hurrengo hiletan obren lizitazioari ekinen zaio.

Irunberrin, Pirinioetako Ataria izeneko jarduera ekonomikoen esparruaren garapena (Nasursa sozietate publikoa): jarduera ekonomikoen eremuko kanpoko azpiegiturak amaituta daude; ezarri beharreko jarduerei dagozkien azterlanak eta bideragarritasun ekonomikoko azterlanak amaitu dira, eta aurreikusita dago datozen hilabeteetan, eremu horretarako planeamenduaren erredakzioa lizitatzea.

Iruñean, 2011ko urriaren 1ean

Lurraldearen Antolamendu eta Etxebizitza kontseilaria: Amelia Salanueva Murguialday

Lehendakaritza, Justizia eta Barne
kontseilariaren erantzuna

Nafarroa Bai parlamentu-taldeko foru parlamentari Aitor Etxarri Pellejero jaunak galdera egin du zenbait jarduketek erregio  mailan izanen duten eraginari buruz (PES-604/10). Segurtasunaren Hiriari dagokionez, hona Lehendakaritza, Justizia eta Barne kontseilariaren erantzuna:

Segurtasunaren Hiria erregio mailako eragina izanen duen jarduketa bat da, nazioarteko irismena ere baduena eta, gainera, Nafarroa 2012 Planean lehentasunezko jarduketa gisa jasota dagoena. Halakoa den aldetik, erantzuna eman nahi die Nafarroako Gobernuko Barne arloaren zerbitzuek behar dituzten azpiegiturei eta ondare-segurtasuneko neurri bereziak behar dituzten beste azpiegitura batzuei –hori guztia, etorkizuneko bokazioarekin. Aldi berean, aukera eta jarduera ekonomikoen arloaren bitartez, segurtasunaren sektorearekin lotutako enpresa berriak kokatzeko azpiegitura bat izatea nahi da. Horri dagokionez, nazioarteko irismena duen apustu bat da, zeinak balioko baitu jarduera ekonomikoa dibertsifikatzeko eta Nafarroan aberastasuna eta enplegua sortzeko, Nafarroako Gobernua Moderna Planaren bitartez garatzen ari den jardueren eta ildo bereko beste jarduera batzuen esparruan.

Une honetan, udalez gaindiko plan sektoriala idazteko lanen hasierako fasean gaude, “Entremutilvas eta Sankin parajea” eremuan hautatutako kokapenari dagokionez; izan ere, kokapen horrek Iruñeko, Arangurengo eta Eguesibarko udal barrutietan du eragina.  Horretarako eginiko azken ekintza administratiboa Barne zuzendari nagusiaren irailaren 23ko 3963/2010 Ebazpena izan zen. Haren bidez, Nasursa enpresa publikoari, ente instrumentala den aldetik, enkargatu zitzaion udalez gaindiko plan sektorialaren laguntza teknikoko eta zuzendaritzako lanak egitea, erakin publikoak egiteko aurreproiektuak idaztea, urbanizazio-proiektua egitea, antolamendu-lanak eta birzatitze-lanak egitea eta lursailak lortzea. 

Aurretik, bere garaian, proiektuaren bideragarritasun azterlanak eta haren norainokoa definitzekoak egin ziren, bai eta finantziazio eta negozio ereduak zehaztekoak ere; halaber, honako lanak ere egin ziren: programa funtzionalak eta eraikin publikoen premiei buruzko programak egitea, kokapen egokiena hautatzeko lanak eta udalez gaindiko plan sektorialaren aurretiko lan teknikoak. Lan horiek guztiak Barne zuzendaritza nagusiaren bitarteko propioekin egin ziren, eta beste batzuk, berriz, Sprin eta Tracasa enpresa publikoen laguntzarekin.

Hori jakinarazten dut, Nafarroako Parlamentuko Erregelamenduaren 186. artikulua eta hurrengoak betez.

Lehendakaritza, Justizia eta Barneko jarduneko kontseilaria: Alberto Catalán Higueras

Familia, Gazteria, Kirol eta Gizarte Gaietako kontseilaria

Nafarroa Bai parlamentu-taldeari atxikitako foru parlamentari Aitor Etxarri Pellejero jaunak galdera egin du Nafarroako Gobernuak proposatu dituen eskualde-eragineko jarduketei buruz (PES 604-10) eta, zehazki, departamentu honi dagozkion jarduketei buruz. Hona Familia, Gazteria, Kirol eta Gizarte Gaietako kontseilariaren erantzuna:

Iruñeko Zaharrentzako Etxe-egoitza

Gaur egun, behar diren izapide administratiboak egiten ari dira obra adjudikatzeko lizitazio prozesua onetsi eta irekitzeko.

Lizarrako Etxe-egoitza

Jarduketa hori sartzen da batera egin beharreko jarduketa multzo baten barrenean. Haren lehenengo fasearen amaieran, izan ere, behar diren instalazioak egokitu dira Lizarrako gizarte zerbitzuen zentroa bertan jarri ahal izateko. 

Lehenengo fase hori amaiturik, 2011ko aurrekontu-ekitaldian aurreikusitako gainerako jarduketak eginen dira. 

Tuterako Etxe-egoitza

Buruko nahaste larria duten pertsonei arreta emateko Programako berrantolamenduari buruzko agirian, Nafarroako Gobernuak 2010eko apirilaren 12an onetsitakoan, Tuterako esparrurako aurreikusten da balio anitzeko egoitza bat eraikitzea. Obra hori, dena den, oraindik ere, eraikuntza-lanak esleitu ahal izateko beharrezkoa den administrazio izapidetzearen aurretiko prestatze-fasean dago.

Sarrigurengo Etxe-egoitza

Gaur egun, amaitzeko fasean dago. Obra 2010eko abuztuan amaitu da, eta gaur egun behar den ekipamendua jartzen ari da.

Lizarrako Oncineda zentroa

Jarduketa horrek berarekin ekarri du erakin berri bat egitea. Hura egiteko obrak jada amaierako fasean daude, eta aurreikusita dago urte bukaerarako amaituta egotea. Bestalde, haren ekipamendua jada esleituta dago, eta aurreikusita dago proiektua 2011ko martxorako guztiz amaituta egotea.

Bestalde, eraikin zaharra birmoldatzeko obrak ere egin dira. Horiek ere amaitzeko fasean daude. Behar den ekipamendua esleitu ondoren, aurreikusten da 2011ko lehenengo hiruhilekorako amaituta egotea. 

Lizarrako Santo Domingo zentroa

Behin betiko kokapenari buruzko analisi fasean dago proiektua. Horri dagokionez, dauden aukerei eta haien bideragarritasunari buruzko azterlan teknikoa eta juridikoa egiten ari dira.

Mendekotasuna duten pertsonei laguntzeko erabilera anitzeko zentroa.

Behin betiko kokapena erabakitzeko lursailak aztertzeko fasean dago zentroa. 

Familia, Gazteria, Kirol eta Gizarte Gaietako kontseilaria: María Isabel García Malo

